
ნ. თოდრიას გადამწყვეტი ბურთი 

 

“დინამო” (თბილისი) _ “სპარტაკი” (მოსკოვი) _ 1:0 (0:0). 

31 ივლისი. თბილისი. ლ. პ. ბერიას სახელობის “დინამოს” სტადიონი.  

მსაჯი: ბოგდანოვი (ლენინგრადი). 

 

თბილისის “დინამო” და მოსკოვის “სპარტაკი” ძველი მეტოქეები არიან. მათი სპორტული 

ქიშპობა იმ ისტორიული სათასო მატჩიდან დაიწყო, როდესაც 1936 წლის პირველი ჯგუფის 

დებიუტანტმა თბილისის “დინამომ” ანგარიშით 6:3 დაამარცხა საბჭოთა კავშირის ერთ-ერთი 

უძლიერესი გუნდი _ “სპარტაკი”. 

მას შემდეგ საკავშირო პირველობის კალენდარულო მატჩებში გუნდები 19-ჯერ შეხვდნენ 

ერთმანეთს: დინამოელებმა 10 მატჩი მოიგეს, 6 წააგეს და 3 ფრედ დაამთავრეს. 

მეორე წრის შეხვედრამ ცხოველი ინტერესი გამოიწვია თბილისელ ფეხბურთის 

მოყვარულთა შორის. გუნდები მოედანზე საუკეთესო შემადგენლობებით გამოვიდნენ. 

მოწინააღმდეგენი ზედმიწევნით კარგად იცნობენ ერთმანეთს, ამიტომ დაზვერვაზე დრო არ 

იხარჯება. სტუმრებს საუცხოოდ აქვთ დამუშავებული კომბინაციური სტილი. ბურთი სიზუსტით 

მოძრაობს ერთი მოთამაშიდან მეორესთან და საჭირო ადგილას იგზავნება. კომბინაციები იწყება 

მოედნის შუაში ნახევარდამცველთა მიერ. ბურთი, როგორც წესი გაივლის “საკვანძო პუნქტს” _ ნ. 

დემენტიევს და თავის “სვლას” ამთავრებს სიმონიანის (#9) ან პარამონოვის (#7) სწრაფი გარღვევით, 

ან უბრუნდება შრომისუნარიან ნახევარდაცვას (ტიმაკოვი, ნეტტო) შორიდან კარში დასარტყმელად. 

თბილისელებმა ჩვეულებრივად ააგეს სამოქმედო გეგმა: მეტად მაღალტექნიკური 

მოთამაშენი ძლიერ სწრაფად მოძრაობენ, კარგად ამუშავებენ ბურთს და მეტწილად 

მოწინააღმდეგესთან პირისპირ შებმას ამჯობინებენ. თავდამსხმელები მარჯვედ ატყუებენ 

მოპირდაპირეს, კარგად ფლობენ დრიბლინგის ტექნიკას, მაგრამ დროდადრო ზედმეტად აჩერებენ 

ბურთს, მისი მოძრაობის ტემპს კარგავენ და თავისუფალ ადგილზე არ გადიან. 

საინტერესო იყო სოხუმელი მეგობრების _ ძიაპშპას და სიმონიანის ორთაბრძოლა. 

დინამოელთა ცენტრალურმა მცველმა სავსებით “ჩაკეტა” თავისი მოპირდაპირე და არ მისცა კარში 

დარტყმის საშუალება. მატჩის შედეგისათვის ბრძოლაში დიდი მნიშვნელობა ჰქონდა აგრეთვე 

მოსკოველთა კომბინაციების ლიდერის ნ. დემენტიევის (#10) ნეიტრალიზებას. ანთაძემ 

შესანიშნავად შეძლო ამ ამოცანის შესრულება. საიმედოდ და კეთილსინდისიერად მოქმედებდა 

გარიშვილი, რომელიც წარმატებით ასწრებდა დაცვაშიც და თავდასხმაშიც. 

თამაშმა შედარებით ნელ ტემპში ჩაიარა, მაგრამ იშვიათად თუ რომელიმე მატჩში იყოს 

ამდენი სახიფათო მომენტი ორივე კართან. გუნდების მცველები ენერგიის არნახული დაძაბვით 

ახერხებდნენ თავდამსხმელთა მოქმედების უვნებელყოფას. საუცხოოდ ჩაატარა მატჩი რუსაძემ (#2), 

რომელიც კარგად გაუმკლავდა პარშინს და წარმატებით ეხმარებოდა პარტნიორებს. 

მატჩის დასაწყისშივე მასპინძლებმა რამდენიმე სახიფათო მომენტი შექმნეს მოწინააღმდეგის 

კართან. პაიჭაძე, ღოღობერიძე, ჯოჯუა ზედიზედ შედიან საჯარიმო მოედანში, მაგრამ მოსკოველთა 

მცველები მედგრად იცავენ კარს. თავის მხრივ სპარტაკელები მარჯვენა ფრთიდან მოქმედებენ, 

სადაც პარამონოვი და ტერენტიევი სწრაფად და დროულად იცვლიან ადგილებს. 

55-ე წუთზე ღოღობერიძე თბილისელთა ნახევარზე დაეუფლა ბურთს და იგი თოდრიას 

გადააწოდა. “დინამოს” მარცხენა გარემარბმა მოატყუა ჩეკანოვი, გაასწრო მას, და კარს 

მიახლოებულმა შორ კუთხეში დაარტყა. ბურთი ბადეში გაეხვია. 1:0 “დინამოს” სასარგებლოდ. 

მატჩის ბოლო წუთებში სპარტაკელთა თავდასხმას იერიში იერიშზე მიჰქონდა, მაგრამ 

თბილისელთა მეკარემ მარღანიამ, დაცვამ და ნახევარდაცვამ შეძლეს ანგარიშის შენარჩუნება. 

სუსტად ჩაატარა მატჩი მსაჯმა ბოგდანოვმა. 

 

ბ. ქორქია. 

“ლელო”, 4 აგვისტო, 1950 წ. 


